
 

A BELEZA da froita entre a neve, do lentor da terra, dos poulos 

e as cortiñas, dos ourizos ferintes, 

da dozura do sésamo 

entre os gatos silvestres, do incenso e mais a mirra, 

do reiseñor de seixo (laranxas 

na nevisca). 

 

A beleza do xardín engalanado 

na urxencia, na estación do inverno, na Pascua 

luminosa (ilusión a contratempo), nos labirintos 

extraviados, na bagulla encallada, 

no gran repousando 

sobre o chafarís de xeo. 

 

A beleza da memoria, do pitorrei enfeitado 

(bestiario secreto), das húmidas 

palmas, dos carambos 

lixeiros, 

das moreas de herbas. 

 

A beleza das saias  

daquela árbore acesa 

na friaxe da tarde, nas luvas tan cálidas 

(teixos desnortados!), nos pardais da tardiña 

e nas cores intensas (aroma a terra e bafo) 

de principios de inverno. 



 

A beleza da améndoa, da xeada na froita, 

do tremor sinistro, dos esquíos sinuosos, 

da neve 

e mais a rosa (vapor de auga, 

fervedura de pranto). 

 

A beleza do veludo, 

da plenitude tan maina, do ruxerruxe do tempo, 

da alimaria vencida 

na fondura afastada 

daquel xardín doutrora. 

 

A beleza do inverno 

(premonición de crime). 

 
 
 
 
 
 
 
 
 
 
 
 
 
 
 
 
 
 
 
 
 
 



A CHAVE de cristal, o unicornio, a flor do lirolai, 

o fío de Ariadna, o abelorio de plumas, 

o celme. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



O ENXOVAL ficou nas ánforas, nos cerumes 

antigos, na arxila elaborada, nas caixas 

da esperanza, nas flores da maceira 

chinesa, nas olas, nas arcas 

de tempos 

xa pasados, nos tremores da neve. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



AS pomadas, as latitudes do sur, os vapores, as caricias, 

a calidez do tempo (e xaneiro que abre 

coma crisantemo de outubro), as candeas perfumadas, 

a tormenta de incenso (a auga que gurgulla 

entre a estruga e o lúpulo), a rosa de té en recipiente 

de metal, os sales 

esparexidos, os estanques abandonados, 

as pétalas nas cuncas (acedume de 

beixos), os poros que dilatan 

e purifican o crime, a tranquilidade do arroz, o illó 

de caldelas, as pontes nas burbullas, os caldos 

reconfortantes, os aceites vigorosos, o tremelucir 

das nádegas, as palmeiras fermentadas 

no xenxibre e na terra, a incursión na sebe, o tigre 

sinuoso, o contraste da luz, o burato que absorbe 

a lixadura traidora, a esponxa tan cálida, 

a medusa na placenta, o espello embazado, 

o algodón protector, a ilusión 

das pedras, o verme que devora 

as orquídeas pasadas, a resurrección en catarse, 

a traxedia bendita, a forza que xorde 

e ennobela o cabelo, as imperfeccións na 

epiderme 

(e volven xurdir 

transparencias de vidro), a chaira do ventre, 

o aroma a terracota, a xunqueira de berros 

que derrotan a dor, a arxila dos beixos (sucidade 



de terra 

na vulva 

que se ofrece), a pube engalanada 

con pétalas doutrora (xardín exquisito), o pan 

tan branco, a suavidade do leite, esa flor 

de fariña, ese tremor na cintura, ese círculo 

que pecha. 

 

 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



PORQUE a neve caeu no estanque  

dos amores pasados 

(ai a roseira  

que sangra silenciosa!). 

 

Porque achou o remanso, a cegoña triste, 

a dor profunda. 

 

(Álzanse as árbores, a brancura de medo, 

os tremores presentes.) 

 

Porque o tempo adormeceu no ártico, no té friísimo, 

nas estepas serenas. 

 

Porque apareceu de socato 

e murmuraron as flores 

esfolladas sobre as rochas. 

 

(Acouga a túa dor sobre os niños de espiñas 

brancas.) 

 

 


